
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Во Република Македонија, областа на семејното насилство е уредена со Закон за превенција, спречување и заштита од семејно насилство ( „ Службен весник на Република Македонија“  бр.138/14 ).

Предложените измени и дополнувања на Закон за превенција, спречување и заштита од семејно насилство се во  насока на подобрување на заштита на жртвите на семејно насилство и спречување на идно насилство.
II. ЦЕЛИ, НАЧЕЛА И ОСНОВНИ РЕШЕНИЈА

Предложените измени и дополнувања на овој закон се  засноваат  на истите начела, на кои се заснова  Закон за превенција, спречување и заштита од семејно насилство.


Предлог-Законот за изменување и дополнување на Законот за превенција, спречување и заштита од семејно насилство има за цел да  го подобри системот на заштита од семејно насилство, преку воведување на обврска за центрите за социјална работа да ги известуваат службените лица во Министерството за внатрешни работи, секогаш кога имаат сознание дека лицето кое врши насилство во семејството поседува огнено оружје, како и да го известат неговиот работодавец доколку тоа лице работи на работно место на кое има пристап или ракува со службено огнено оружје.  

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ВРЗ ДРУГИТЕ ЈАВНИ ФИНАНСИСКИ СРЕДСТВА

Предлог – Законот за изменување и дополнувања на Закон за превенција, спречување и заштита од семејно насилство не предизвикува финансиски импликации. 
IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ


За спроведување на Предлог – Законот за изменување и дополнувања на Закон за превенција, спречување и заштита од семејно насилство не се потребни финансиски средства и истиот не повлекува материјална обврска за одделни субјекти.

V. СКРАТЕНА ПОСТАПКА ЗА ДОНЕСУВАЊЕ НА ЗАКОН ЗА ИЗМЕНУВАЊЕ И ДОПОЛНУВАЊЕ НА ЗАКОНОТ  ЗА СОЦИЈАЛНАТА ЗАШТИТА

Со оглед на тоа што се исполнети случаите утврдени во член 170 алинејата 1 од Деловникот на Собранието на Република Македонија, односно не е во прашање донесување на сложен и обемен закон, се предлага Предлог – Законот за изменување и дополнувања на Закон за превенција, спречување и заштита од семејно насилство да се донесе по скратена постапка. 
Предлог - Закон 
за изменување и дополнување на Законот  превенција, спречување и заштита од семејно насилство
Член 1


Во Законот за превенција, спречување и заштита од семејно насилство  („Службен весник на Република Македонија“ бр.138/14 ), по член 21 се додава нов член 21-а кој гласи:



„Член 21-а
Центарот за социјална работа, секогаш кога има сознание дека семејното насилство  е сторено од лице кое поседува огнено оружје,  веднаш а најдоцна во рок од 24 часа доставува писмено известување до Министерството за внатрешни работи, заради преземање на дејствија за привремено одземање на оружјето од лицето и покренување постапка предвидена со закон за одземање на дозволата за оружје, дозволата за колекционерско оружје односно дозволата за носење на оружје.
Центарот за социјална работа, секогаш кога има сознание дека семејното насилство  е сторено од лице  кое има пристап и ракува со службено  огнено оружје, веднаш, а најдоцна во рок од 24 часа доставува писмено известување до институцијата или правното лице,  во   која лицето  е вработено.
Центарот за социјална работа, веднаш а најдоцна во рок од 24 часа го информира Министерството за внатрешни работи за доставеното известување од став 2 на овој член. 
Член 2

Во член 23 во ставот 1 зборовите „ како и кога дете е жртва на семејно насилство,“ се бришат.


По став 1 се додава нов став 2 кој гласи:


„ Во случаи кога постои сознание за загрозување на животот и здравјето на дете при семејно насилство, мултисекторскиот стручен тим во безбедносниот план за помош изготвен за неговиот родител ќе предвиди посебни мерки за помош за детето, односно ќе изготви безбедносен план за помош на детето.“

Во ставот 2 кој станува став 3 по бројот „ 1“ се додава сврзникот „ и“ и бројот „2“.


Ставот 3 станува став 4.


Во ставот 4 кој станува став 5 бројот „ 2“ се заменува со бројот „3“.






Член 3


Во член 34 во ставот 1 бројот „4“ се заменува со бројот „5“.







Член 4


Во член 48 во ставот 1 зборовите „ одржаното рочиште“ се заменуваат со зборовите „ донесување на одлуката “.







Член  5
           Овој закон влегува во сила осмиот ден од денот на објавувањето во  „Службен весник на Република Македонија“ .

 
 
ОБРАЗЛОЖЕНИЕ НА
ПРЕДЛОГОТ - ЗАКОНОТ ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА ПРЕВЕНЦИЈА, СПРЕЧУВАЊЕ И ЗАШТИТА ОД СЕМЕЈНО НАСИЛСТВО

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ:
Со членот 1  се предвидува нова одрдедба со која се определува обврска за центарот за социјална работа, секогаш кога има сознание дека семејното насилство  е сторено од лице кое поседува огнено оружје,  да  достави писмено известување до Министерството за внатрешни работи, заради преземање на дејствија за привремено одземање на оружјето од лицето и покренување постапка предвидена со закон за одземање на дозволата за оружје, дозволата за колекционерско оружје односно дозволата за носење на оружје. Воедно, кога центарот за социјална работа има сознание дека семејното насилство  е сторено од лице  кое има пристап и ракува со службено огнено оружје, должен е да достави писмено известување до институцијата или правното лице, во која лицето е вработено и за истото да го информира Министерството за внатрешни работи.
Со членот 2 се допрецизира обврската за изготвување на безбедносен план за помош од страна на мултисекторскиот стручен тим, во  случаи кога постои сознание за загрозување на животот и здравјето на дете при семејно насилство, а со цел за предвидување на адекватни и ефективни мерки на помош и заштита за детето. 
Во членот 3 се врши правилна нумерација на повикувањето на одредбите од овој закон.
Во членот 4 се прецизира дека судот ја доставува одлуката за изрекување привремена мерка за заштита во рок од 6 часа по донесувањето, до надлежната полициска станица за да истата се достави до сторителот на семејното насилство.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ


Решенијата содржани во одредбите од овој закон се меѓусебно поврзани.
III. ПОСЛЕДИЦИ КОИ ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Со донесување на предложените измени и дополнувања на Закон за превенција, спречување и заштита од семејно насилств, ќе се  подобри  заштита на жртвите на семејно насилство, а преку преземање на мерки за спречување на идно насилство, така што се овозможува  на лицето кое  сторило семејно насилство да му се одземе огненото оружје, однос да му се оневосможи пристап и ракување со службено огнено оружје.
ТЕКСТ НА ОДРЕДБИТЕ ОД ЗАКОНОТ ЗА ПРЕВЕНЦИЈА, СПРЕЧУВАЊЕ И ЗАШТИТА ОД СЕМЕЈНО НАСИЛСТВО КОИ СЕ МЕНУВААТ

Член 23

Во случаи кога постои сознание за загрозување на животот и здравјето на жртвата и членовите на семејството, како и кога дете е жртва на семејно насилство, се изготвува безбедносен план за помош, од страна на мултисекторски стручен тим.

Мултисекторскиот стручен тим од став 1 на овој член, е составен од стручни лица, од центар за социјална работа, полиција и здравствена установа од подрачјето за кое е надлежен центарот.

Во работата на мултисекторскиот стручен тим учествуваат претставници на здруженија, кои работат на полето на семејното насилство, кои можат да предлагаат и спроведуваат мерки и активности од безбедносниот план за помош на жртвата.

Мултисекторски стручен тим од став 2 на овој член, се формира во центарот за социјална работа надлежен според живеалиштето, односно престојувалиштето на жртвата, заради координација на активностите во обезбедување на помош на жртвата во согласност со нејзините потреби.

Член 34

Заради отстранување на непосредна и сериозна опасност по животот и физичкиот интегритет на жртвата и членовите на нејзиното семејство, се изрекува привремена мерка за заштита - отстранување на сторителот од домот и забрана за приближување до домот на предлог на Министерството за внатрешни работи од член 29 став 4 од овој закон, без согласност на жртвата.

Привремена мерка за заштита - отстранување на сторителот од домот и забрана за приближување до домот се изрекува во траење од најмалку 10 а најмногу до 30 дена.
Член 48

Одлуката за изречена привремена мерка за заштита – отстранување на сторителот од домот и забрана за приближување до домот од член 34 од овој закон, судот во рок од 6 часа од одржаното рочиште ја доставува до надлежната полициска станица по местото на извршување, која веднаш а најдоцна во рок од 12 часа по приемот на одлуката, ја доставува до сторителот на семејното насилство.

Во случај кога доставата не може да се изврши во рокот од став 1 на овој член, судот по добиеното известување од Министерството за внатрешни работи, одлуката ја објавува на  огласна табла на судот, со што се смета дека доставата е уредна.

Министерството за внатрешни работи е должно да го отстрани сторителот од домот во рок од два часа, сметано од моментот кога му е врачена одлуката за изречената привремена мерка за заштита - отстранување на сторителот од домот и забрана за приближување до домот од член 34 од овој закон, во случај кога не сака доброволно да го напушти домот.[image: image1.png]



